
Alokairua

Bi gela. Bi gela alokatzen dira, bakoi-
tza bere komunarekin, Tolosatik 5
minutura. Interesatuek deitu 600
901 679 telefono zenbakira.

Josu Artutxa Dorronsoro

2014an batu zen Hilotz taldera
Etxahun Urkizu Arsuaga (Tolo-
sa, 1992) bateria jotzailea. Azken
bost urteetan, taldean ez da alda-
ketarik izan, eta identitate finko
bat dutela nabarmentzen du.
Hala ere, hiru urteko prozesu
luze baten emaitza da irailaren
15ean aurkeztu zuten Aske lana.
Noiztik dator disko hau pres-
tatzearen ideia? 
Uste dut gauza bera gertatzen
zaigula talde guztiei. Disko bat
amaitzen duzunean, beste bat
prestatzen hasten zarela, alegia.
Aurreko diskoan sartu gabe gera-
tu ziren kantuak gordeta dituzu,
eta kantu berriak ere egiten ditu-
zu. Hala ere, ideia gauzatu arte,
hau da, kantuak osorik egin eta
entseatu arte ez zara lanaz kon-
tziente. Gure kasuan, behintzat,
aurreko diskoaren aurkezpen
kontzertuak amaitzean hasi gi-
nen ideia garatzen.
Eta nolakoa izan da grabake-
taren prozesua?
Luzea. Hiru urte iraun ditu. Iaz-
ko Aste Santuan grabatu genuen
diskoa, baina aurretik, kantuak
egiteko ere denbora dezente be-

har izan genuen, lan kontuak eta
bestelako arrazoiak zirela eta.
Zergatik izan da hain luzea?
Hasieran, presaka ibili nahi ge-
nuen, abestiak genituelako eta
erritmoa lortu genuelako. Iazko
Durangoko Azokarako kaleratu
nahi genuen. Gerora, baina, filo-
sofia apur batekin hartu nahi
izan genuen, eta uste dut erabaki
ona izan zela prozesua moteltze-
arena, batez ere, gure diskoa edi-
tatuko zuen zigilua aurkitzeko.
Aipatu behar da, inoiz ez dugula
zigilurik izan, eta behar bezalako
promozio lana egiteko aukera
ematen duela.
Nondik dator ‘Aske’ izena?
Mikel Yarza taldeko abeslariak
diskoa zerbait kontzeptuala iza-
tea nahi zuen. Gure diskoak, oro
har, ildo musikala baino ildo filo-
sofiko handiagoa du. Hastape-
netan baziren askatasunaren in-
guruko bi kantu, eta gerora, dis-
koko kantu gehienak aske izan
nahi duen ororen begietatik sor-
tutakoak dira. Beraz, gure helbu-
rua islatzen duen hitza da aske. 
Zer da, bada, askatasuna?
Diskoa bera da askatasuna. Gi-
zarteak inkontzienteki edo nahi-
gabe eraikitako muga mentalak
ditugu denok. Hala ere, guk egi-
ten dugun musika guztiz askea
izan dadin saiatzen gara. Gero,
egia da, guk kentzen eta ematen
diogula gure buruari askatasu-
na. Itxialdian, gainera, ez dugu
aske izatea lortu; beraz, oraindik
ere badu zentzua izenak.
Enpatia ariketa bat egin du-

zuela diozue. Erraza izan al
da?
Ez, zaila izan da. Aske izan nahi
dutenen larruazalean jartzeko
ahalegina egin dugu, baina uste
dut ezingo dugula inoiz lortu,
egoera horietan aurkitzen ez ba-
gara behintzat. Beraiek sentitzen
duten hori adierazten saiatu
gara, eta guk eragiten dieguna
adierazi nahi izan dugu. Izua su
kantuan, adibidez, emakumeen
azalean jarri nahi izan dugu, le-
tra emakumezko batek idatzia
eta abestua baita. Etorkinen ka-
suan zailagoa da letrak egitea,
halakorik gertu ez dugulako.
Hamaika abestiz osatzen da
diskoa, eta estilo ugari uztar-
tzen ditu. Aniztasuna badu,
beraz.
Metal estiloa oso gustuko dugu,
baina estilo horren barruan azpi-
genero gehiago daude. Horieta-
ko asko entzuten ditugu, baita
bestelako estiloak ere. Orduan,
gure influentziek asko marka-
tzen gaituzte, eta entzuten du-
gun hori aurki daiteke diskoan.
Hamaika begirada, zalantza edo-
ta desira dira, kateak hautsi nahi
dituzten norbanakoen begieta-
tik kontatutakoak. Jendeak me-
talaz duen ikuspegitik harago
doan diskoa da. Ez dira soilik
oihuak entzuten; melodia ugari
du diskoak, oso harmonikoa da,
zati malenkoniatsuekin. Aldi be-
rean, gogortasun ukituak ditu.
Zein mezu nabarmendu nahi
izan duzue zuen kantuetan?
Animalien askapena, emaku-

mezkoen zapalkuntza, etorki-
nen bazterketa... oro har, kritika
soziala egin nahian idazten ditu-
gu abestiak. Berdintasunera bi-
dean, oraindik ere badira aldatu
beharreko gauzak. Bitartean, ho-
riei buruz idazten jarraituko
dugu. Gizarte hobe baten bide-
an, musikaren bidez laguntzea
da gure nahia, eta jendeak haus-
nartu dezala horri buruz.
Diskoko azken bi kantuek,
‘Betirako atsedena’ eta ‘Agur’
dute izena. Despedida al da?
[Barreak] Ez, ez. Hain justu, kan-
tu instrumentalak dira, letrarik
gabeak. Letrarik ez duten kan-
tuen kasuan, gustuko dugu en-
tzuleen interpretazio librearen
berri izatea, askotan ez baita bat
etortzen zuk idatzitako ideia ho-
rrekin. Betirako atsedena euta-
nasiari lotutako kantua da. Bizi-
tzaren amaiera etorriko balitz
bezala, baina hiltzen uzten ez di-
zutenean. Badu kontraesana
zure bizitzaren jabe ez izateak.
Agur kantua, berriz, aurreskua-
ren moldaketa bat da, diskoari
amaiera emateko hautatutakoa.
‘Agur’ kantuaren bideoklipak
zeresan handia eman zuen, es-
tilo nahasketagatik.
Bai, eta orotariko kritikak jaso di-
tugu, gehienak eraikitzaileak.
Zorion mezuak ere jaso ditugu.
Ez genuen arrazoi jakin batekin
egin. Aurreskuaren melodia oso
iluna iruditu zitzaigun. Donos-
tiako danborradako melodiak
metal estilora eramatea ere pen-
tsatu genuen. Halaber, diskoan

dugun estetika ilun hori ere isla-
tzen da bideoklipeko irudietan.
Diskoan, gainera, hainbat to-
losarren laguntza izan duzue.
Hala da, bai. Hain zuzen, Agur
kantuan Xanti Nazabalek graba-
tu zuen txistua, eta bera da bide-
oklipeko dantzarietako bat. Nire
arreba Itzea Urkizuk, berriz, le-
hen aipatutako Izua su kantua
idatzi zuen, eta Natalia Garmen-
diak jarri zion ahotsa. Azkenik,
Ander Zubillagaren laguntza ere
izan dugu. Denei eskerrak eman
beharrean gara, sekulako lana
egin dute eta. Urrutira joan gabe,
produktua ona bada, inguruan
badira kalitate handiko artistak.
Tolosaren kasuan, alde horreta-
tik, zorte handia dugu.
Diskoko kantu bat aukeratze-
kotan, zein eta zergatik?
Zuk egindako musikan oso zaila
da hautatzea, guztiak direlako
kuttunak. Auhen eta Diktadore
zintzoa aukeratuko nituzke, gi-
tarraren linea melodikoak nik
idatziak direlako.
Orain, aldiz, ez da erraza izan-
go diskoa nonahi aurkeztea.
Ez, noski. Hala ere, esperantza
haize bat izan daiteke gu baino
askatasun gutxiago duen horren
azalean jartzea. Bizi dugun egoe-
ra honetan, jendeak hausnartu
dezan nahi dugu. Hala ere, aitor-
tu beharra dut, zuzenean jotzea
dugula gustuko, eta hori lortu
nahian gabiltza. Bitartean, pro-
mozio lanetan jarraituko dugu,
behintzat horretan jarri nahi di-
tugu gure indarrak.

JOSU ARTUXA DORRONSORO

«Hamaika desira
dira, kateak hautsi
nahi dituzten
norbanakoen
begietatik
kontatutakoak»
ETXAHUN URKIZU ARSUAGA
HILOTZ TALDEKO BATERIA JOTZAILEA
Hilotz taldeak ‘Aske’ izeneko hirugarren lana
kaleratu du, bere hamargarren urteurrenean;
gogortasun ukituak izan arren, melodia
harmonikoa duela dio: «Jendeak metalaz 
duen ikuspegitik harago doan diskoa da»



Maskarak egiten hasi dira
Albizturko Zelatun enpresan 
Teelmask proiektua sortu du Albizturko enpresak, eta FFP2 motako maskarak
ekoizten ari dira; Markel Olano ahaldun nagusiak bisita egin du bertara 

Eneritz Maiz Etxarri Albiztur

Albizturren dagoen Zelatun en-
presak egoerara egokitzen jakin
du, eta lantegia dibertsifikatuz
Teelmask proiektu berria sortu
du FFP2 motako maskarak
ekoizten hasiz. Jon eta Julen Te-
jeria Elola dira enpresako ardu-
radunak, eta, atzo, Markel Olano
ahaldun nagusiaren eta Imanol
Lasa Ekonomia eta Sustapena,
Turismoa eta Landa Inguruneko
diputatuaren bisita jaso zuten. 
Zelatun enpresan batik bat

mota ezberdinetako gutun-aza-
lak eta poltsak egiten dituzte, eta
apirilean ekin zioten bi anaiek
Teelmask proiektua sortzeari.
«COVID-19ak eragozpen eta tra-
ba asko ekarri du gure eguneroko
bizitzara eta enpresen egunero-
ko martxara, baina, era berean,
aukera berriak ere eman dizki-
gu», aitortu du Julen Tejeriak.
Aukera horiei heldu nahi izan
diete Albizturren, eta Zelatun
enpresan, momentuz, FFP2
maskarak ekoizten ari dira,
18.000 egunero. «Gure gutun-
azalak eta maskarak egiteko pro-
zesua antzekoak direla ikusi
dugu», azaldu du. Era berean,
«osasun materiala dela-eta, mer-
katuan zer nolako anabasa zego-
en ikusita, eta zein gabezia zeu-
den aztertuta, maskara hauek
ekoizten hastera animatu gi-
nen», dio Tejeriak.
Ekainaren amaieran hasi ziren

maskarak egiten, eta dagoeneko
ehuneko ehunean ari dira fabri-
katzen. Ez dira soilik pandemia
garaira mugatuko; «aurrera begi-
ra ere lan egin nahi dugu egune-
rokoan izango diren behar horie-
tarako, eta material hauek fabri-
katzen jarraituko dugu».   
Une honetan, FFP2 motako

maskarak ari dira ekoizten; «bai-
na azaroan oso proiektu garran-
tzitsu bat jarriko dugu martxan
IIR maskara kirurgikoak fabrika-
tzen hasteko», diote.  
Proiektu hauek martxan jarri

ahal izateko ekarri duten maki-
neria guztia Europan eginikoa
dela azpimarratu nahi izan du
Tejeriak. «Maskarak fabrikatze-
ko materialaren ere bai, hau da,
Europa eta Turkiakoak dira».

Asmoen artean jarri dute Txina
eta beste nazioekiko menpekota-
suna nolabait ekiditea; «eta ho-
rrekin batera, gure beharrak ase-
tzeko dena ahalik eta gertuena
ekoiztea».  
Enpresaren arduradunek «es-

kerrak» eman dizkiote Gipuzko-
ako Foru Aldundiari «honelako
proiektuak martxan jarri ahal
izateko emandako babesa eta la-
guntzengatik».

«PROIEKTU AITZINDARIA»
Markel Olano Gipuzkoako dipu-
tatu nagusiak bere ohiko aktibi-
tatearen dibertsifikazioa dela
Teelmask proiektua azpimarra-
tu du, eta urrats hori ematea «oso
interesgarria» dela azaldu du.
«Gipuzkoan bakarra da, eta Es-
painiar penintsulan ere gutxi
dira, beraz, proiektua aitzindaria
da», dio Olanok, eta gaineratu:
«Gure enpresak bizirik daudela
ikusten da COVID-19aren tes-
tuinguruan ere, eta gure helbu-
rua hori ezagutzea eta errekono-
zitzea da, eta aldi berean, gipuz-
koarren izenean eskerrak
ematea proiektu hauek egiten
dituztelako». 
Osasun materiala egiteko ere

«funtsezkoa» izango dela argitu
du «ahalmen industrialak» ba-
liatzea, «beharrezkoak izango di-
ren material horiek egiteko». En-
presengandik «gertu» egon nahi
dutela adierazi du ahaldun na-

FFP2 motako 18.000 maskara ekoizten dituzte egunero. ENERITZ MAIZ

PCR proba 
egin ostean,
hamalau
positibo berri
zenbatu dira   

Erredakzioa

Osasun Sailak azaldu duenez,
9.760 PCR proba egin zituzten
herenegun, eta horietatik, 405
positiboak izan ziren. Gipuzko-
an, 169 zenbatu zituzten, eta ho-
rietatik 14 dira Tolosaldekoak.
Tolosan bederatzi positibo

zenbatu dituzte, eta Alegia, Ano-
eta, Asteasu, Leaburu-Txarama
eta Zizurkilen bana. Ospitaleen
egoerari dagokionez, COVID-
19aren ondorioz 29 pertsona os-
pitaleratu zituzten herenegun,
orotara 275 pertsona daude ospi-
taleratuta, eta une honetan 56
pertsona  daude ZIUn. Irailaren
14tik 20ra bitartean metatutako
datuak aztertu ondoren, COVID-
19aren ondorioz 62 hildako izan
direla adierazi dute.
Bestalde, ikastetxeei dagokie-

nez, 268 ikasgela daude itxita
une honetan, 172 ikastetxeetan.

Haur eta
helduak
entseguekin
hasiko dira
Txintxarrin    

Erredakzioa Alegia

Alegiako Txintxarri Txiki eta
Txintxarri abesbatzek martxoan
Covid-19ak etendako jardunari
hasiera emango diote. Gaur
egingo dute lehen entsegua Ale-
giako kultur etxean.
Segurtasun neurriak hartuta

ekingo diete euren jardunari,
Garbiñe Orbegozoren zuzenda-
ritzapean. Taldeko txikienak
19:30etik 20:30era, eta helduak
21:00etatik 22:30era arituko dira
kantuan. Abeslariek segurtasun
protokoloa bete beharko dute,
besteak beste, eskuak ondo gar-
bitu, tenperatura hartu, maskara
erabili eta entsegu bakoitzean
erabilitako materiala desinfekta-
tu beharko dituzte. 
Urte berezia da Txintxarri

abesbatzarentzat, aurten 60 urte
bete baititu. Urteurrena ospatze-
ko hainbat ekitaldi antolatuta zi-
tuzten, baina COVID-19arenga-
tik  bertan behera utzi behar izan
dituzte. 

Imanol Lasa eta Markel Olano, Zelatun enpresako ordezkariekin. E. MAIZ

gusiak, eta ahal duten neurrian
«babesa» ematea dela asmoa:
«Enpresa txiki eta ertainei lagun-
tza eskaini nahi diegu, eta oro
har, Gipuzkoako enpresa guztiei,
garai zail hauetan aurrera egin
behar dugulako». Ildo horreta-

tik, gogoratu du Foru aldundiak
Gipuzkoako Suspertze Ekono-
miko eta Sozialerako Plana akti-
batua duela: «Guztira 28 milioi
euroko inbertsioa egin du,
10.000 lanpostu baino gehiago-
tan eraginez.



SOS Arrazakeriak 
Tolosa eta Villabonako
boluntarioak behar ditu 
Errefuxiatuekin mentoretza programa bat egiteko behar
ditu eta familiak edo gizabanakoak izan daitezke; 10 eta 14
urte arteko etorkinekin aritzeko pertsonak ere behar ditu

Erredakzioa Tolosa

SOS Arrazakeriak boluntarioak
behar ditu gizarte mentoretzako
bi proiektutarako. Batetik, Urre-
txindorra izeneko programara-
ko behar dituzte eta bestetik,
errefuxiatuekin aritzeko. Bien
helburua da arrisku egoeran
dauden pertsonak berdintasu-
nean gizarteratzeko prozesuan
laguntzea.
Bigarren urtea da errefuxiatu-

tako pertsona edo familiekin
aritzeko programa abiarazten
dutela eta oraingoan ere CEAR
erakundearekin lankidetzan
egingo dute. Iaz proiektu pilotua
garatu zuten eta aurten errepi-
katzea erabaki dute. Hori dela
eta, Tolosako eta Villabonako fa-
mili edo gizabanakoak behar di-
tuzte; Tolosan hiru eta bakarra
Villabonan. Errenterian, Herna-
nin, Eibarren eta Andoainen ere
behar dituzte lankidetzarako
prest dauden pertsonak. Denbo-
ra librea eta enpatia duten per-
tsonak edota familiak behar di-
tuztela esan du SOS Arrazake-
riak. 
Errefuxiatuekin lantzeko

mentoretza programa oso beha-
rrezkoa dela uste du elkarteak,
harrera prozesuan laguntza be-
har baitute, eta bertako pertso-
nen laguntza praktikoa oso ba-
liagarria izan daitekeelako.
Abuztua eta irailean izaten dira
formakuntza saioak, eta ondoren

urtebeteko konpromisoa hartzen
dute norbanako edo familiek.

URRETXINDORRA
Era berean, eta Urretxindorra
proiektuaren barruan, etorkin ja-
torriko 10 eta 14 urte arteko gazte-
ekin ariko diren 18 eta 30 urte ar-
teko goi mailako edo unibertsita-
teko ikasleak behar dituzte.
Mentore izateko prest dagoen
pertsona astero hiru orduz  elkar-
tuko da esleitutako gaztearekin
eta aisialdia konpartitu ahal izan-
go dute, «era horretan bien arte-
ko topaketa kultural edo soziala
gerturatzea eta nork bere burua
ezagutzeko espazioak izatea

erraztuko da». Gazteek euren au-
toestimua indartu ahalko dute,
garapen pertsonala, emozionala
eta soziala garatu, hizkuntza gai-
tasunak landu eta goi-mailako
ikasketak egiteko motibazioa
izan dezakete. «Ikasle gazteek
ikasturtez ikasturte beren burua
eskaini dute, dagoeneko betera-
noa eta finkatua den eta gero eta
eskaera handiagoa jasotzen duen
proiektu baten mentore izateko»,
esan dute. 
SOS Arrazakeriak gizarte men-

toretzak duen garrantzia nabar-
mendu nahi izan du. «Pixkana le-
kua egiten ari da kalteberatasun
arriskuan dauden pertsonekin
lan egiten den tresna baliotsu
gisa». Prebentzioa lantzeko tres-
na dela uste du elkarteak eta
ahultasunak areagotzen diren
egoerak aurreikusten laguntzen
duela. «Pandemia egoeran men-
toretzak balio handiagoa hartzen
du, bakardade eta ziurgabetasun
handiagoko egoerei aurre egiten
laguntzen baitu». 

Presoen aldeko
aldarria herri
sarreratik plazara
IBARRA // Euskal preso eta ihes-
larien aldeko aldarria egiteko az-
ken ostiraletako elkarretaratzea
lekualdatuko dute. Ibarrako sa-
rreran egin dute orain arte, bai-
na aurrerantzean plazan egingo
dute. Biharkoan ekitaldi «xume»
bat egin nahi dutela esan dute:
plazako zutaberik luzeenean
euskal preso eta iheslariak etxe-
ra dioen bandera erraldoia jarri-
ko dute, 19:30ean plazan egingo
den ekitaldian. 

Amarotz auzoko
batzarra, gaur,
19:00etan
TOLOSA // Amarotz Auzoko El-
karteko Batzarrak bilera deialdia
egin du gaurko. 19:00etan bildu-
ko dira auzo etxe berrituan eta
hiru gai jorratuko dituzte. Auzo-
ko botikina izango dute hizketa-
gai, diru kontuak ere izango di-
tuzte hizpide, izan ere, batzarrak
esan du udal gobernuak ez di-
tuela ordainketa epeak errespe-
tatu, eta bukatzeko dotazioez
hitz egingo dute, «bi urteko atze-
rapena» izan baitituzte.

Bihar da Gaztelekuan
izena emateko
azken eguna
AMEZKETA // Amezketako Gazte-
lekua erabili nahi duten, eta
2003 eta 2008 artean jaiotakoak
direnek izena eman beharko
dute. Bihar da apuntatzeko az-
ken eguna. Zerbitzua berranto-
latu dute eta hori dela eta, beha-
rrezkoa izango da izena ematea.
Edozein zalantzarako 688 71 16
75 telefono zenbakira  deitu dai-
teke edota gazteria@amez-
keta.eushelbide elektronikora
idatzi.

Gurasoengan
jarri du 
arreta 
AEK
euskaltegiak  

Bihar da Andoaingo
egoitzan izena emateko
azken eguna; haurrek
euskararekin duten
harremana mantentzen
lagundu nahi dute 

Erredakzioa 

Tolosaldeko AEK-n maila guz-
tiak eskaintzen dituzte eskolak,
eta goizeko, eguerdiko, arratsal-
deko eta iluntzeko taldeak osa-
tuko dituzte, eskolak astean bi,
hiru edo lau egunetan emanez.
Zizurkil eta Villabonan, Anoe-
tan eta Iruran, Alegian, Ikazte-
gietan, Altzon eta Lizartzan bu-
katu da herrietan bertan izena
emateko aukera, baina Ando-
aingoan eman daiteke oraindik,
eta bihar da azken eguna.

AURREZ AURRE EDO ‘ONLINE’
Aurrez aurreko eskolak C1 mai-
lara arte eskainiko dira eta C2
maila online egiteko aukera
izango da. 
Hala ere, autoikaskuntzarako

aukera izango dute ikasleek.
Autoikaskuntza aukera egokia
da aurrez aurreko eskoletara
joan ezin dutenentzat eta lanak
etxean egiten badira ere, tuto-
retza irakaslearekin egiten da,
aurrez aurre. 
AEK euskaltegiak eskaintzen

dituen guraso taldeetan jarri du
arreta. Eskoletara joan ezean
zenbait haurrek euskararekin
duten harremana galtzen dute-
la erakutsi du konfinamen-
duak, eta hori dela eta, eskolak
umeak eskolan dauden ordute-
gietan izaten dira, herriko loka-
letan edota ikastetxean bertan. 

Alex Txikonen
abenturak ezagutzeko
aukera, Leidorren
TOLOSA // Alex Txikon alpinis-
tak hitzaldia eskainiko du, Ama-
lur jardunaldien barruan, Leido-
rren. 19:30ean izango da, euska-
raz. Himalaian 30 aldiz baino
gehiagotan izan dela, penintsula
antartikoa eta Groenlandia ze-
harkatu dituela edota motoz In-
diako iparraldean ibili dela kon-
tatuko du. «Abentura horiek bi-
lakaera bat ekarri dute, bera
egun den bezalakoa izatea era-
gin duena», esan dute.

HARREMANETARAKO

Errefuxiatuekin mentoretza pro-
grama.mentoria.refugio@sosra-
cismo.euhelbidea edo 943 321 811
telefono zebakia.
Urretxindorra.urretxindorra@sos-
racismo.euhelbidean edo 943 321
811 telefono zenbakian.

Tolosako eta Villabonako boluntarioak behar dituzte. J.A.



Euskal Herriko
tontorretara eramango
du aldarria Sarek 
Izan Bidea dinamikaren barruan, Euskal Herriko 650
gailurretara preso eta iheslarien «etxeratze prozesua»
martxan jartzeko aldarria eramango dute urriaren 3an 

Erredakzioa Tolosaldea

Maiatzean jarri zuen Sarek Izan
Bidea dinamika martxan, eta or-
dutik, 500.000 kilometro baina
gehiago egin dituzte izena eman
duten ia 4.000 pertsonen artean.
Euskal preso eta iheslarien esku-
bideen aldeko herritar sareak na-
barmendu duenez, geroz eta
gehiago dira Ibiltarien Sarearen
parte egiten ari direnak. Hala,
hurrengo larunbaterako, urria-
ren 3rako, ekimenera batzeko
modu berri bat izango da, «inoiz-
ko erronka handiena» iragarri
baitute.
Hain justu, parte hartzen du-

ten guztien artean, egun berean,
Euskal Herriko 650 mendi igo
eta tontorretara aldarria erama-
tea da jarri duten erronka. «Eki-
men eder honekin argi erakutsi-
ko dugu urratsak emateko prest
gaudela, maldan gora edo behe-
ra, baina guztiok batera, egoera
honekin behin betiko amaitze-
ko», azaldu dute.
«Euskal Herrian inoiz egin den

tontor igoera bateratu handie-
na» izango da urriaren 3an. Gai-
lurrak nahiz parte hartzaileak
era guztietakoak izan ahal direla

azpimarratu dute: «Gure herriko
tontor esanguratsuenak eta aldi
berean gertukoenak; maila al-
tuenetik baxuenera, mendizale
amorratuak ez ezik, familiak,
haurrak, helduak, zahar eta gaz-
teak, nahiz urtean behin mendi-
buelta txikia baino egiten ez du-
ten horiek guztiak elkartuko
gara». 
Horregatik, herritarrak ani-

matu dituzte ekimenean parte
hartzera: «Elkarbizitzaren eta
bakearen alde, konponbidearen
alde eta preso eta iheslarien etxe-
ratze prozesua martxan jartzeko
bidea izan nahi duten guzti ho-
riei, urratsak eman eta kilome-
troak egiteko prest dauden guzti
horiei, gurekin batzeko deia egi-
ten diegu: Izan gaitezen bidea,
osa dezagun Ibiltarien Sare erral-
doia».
Parte hartzeko 650tontor.sa-

re.eus web orrian eman beharko
da izena, eta gailurren inguruko
informazioa ere bertan jarri dute
eskura.

«UNE EGOKIA DA»
Izan Bidea dinamikak «euskal
presoen eta iheslarien etxeratze-
aren alde, eta baita elkarbizitza

eta bakearen alde» dauden herri-
tarrak batu asmo dituela nabar-
mendu dute Saretik. Gizarte ak-
tibazioa eta instituzioekiko lan-
keta uztartuz, auziari «behin
betiko aterabidea» eman nahi
diote. Eta, horretarako «une
aproposa» dela uste du Sarek.
«Euskal jendartearen eta institu-
zioen adostasuna dugu preso eta
iheslariek pairatzen duten sal-
buespen legediarekin amaitu eta
etxerako prozesua martxan jar-
tzeko, eta horregatik, Euskal Pre-
soak Euskal Herriratzeko garaia
da».
Madrilgo Gobernuan diren al-

derdiek ere egoera honekin
amaitzeko adostasuna agertu
dutela gogoratu dute. «Beraz, hi-
tzetatik ekintzetara pasatzeko
garaia da. Presoek Euskal He-
rrian egon behar dute, senideek
ezin dute euren bizia errepidean
arriskuan jartzen jarraitu, ez eta
espetxean duten senidea ikusi
eta ukitu gabe urte erdia igaro,
motxiladun haurrek COVID-19a
dela eta igaro duten moduan.
Are gutxiago, gaixotasuna dela
medio, preso duten alaba, aita
edo anaia hiltzen ikusten jarrai-
tu», adierazi dute Saretik. 

Izan Bidea ekimenarekin bat egin zuten Lizartzako, Gazteluko eta Orexako herritarrek, ekainean Gortzurko zelaian. L.C.

elduaien@elduaien.com

TOLOSA
Martin Jose Iraola, 8 3. ezk. - Tel.: 943 67 00 52

Kondeaneko Aldapa, 30 - Tel.: 943 67 47 33
Nafarroa etorbidea, 12 solairuartea - Tel.: 943 67 47 33
Pablo Gorosabel kalea, 40 behea - Tel.: 943 65 23 72

ALEGIA
San Juan, 46 1. esk. - Tel.: 943 65 57 26

METODOLOGIA PROPIOA: DINAMIKOA, 
DIBERTIGARRIA ETA PARTE HARTZEKOA

MAILAREN ARABERAKO HIZKUNTZA 
GUZTIETAKO IKASTAROAK

ADIN GUZTIETARAKO: 
HAUR, GAZTE NAHIZ HELDU

TALDE MURRIZTUAK ETA ORDUTEGI ANITZAK
CAMBRIDGE ASSESSMENT ENGLISH 

ZENTRO AZTERTZAILE OFIZIALA
FAMILIENTZAKO DESKONTU INTERESGARRIAK

2020/21 IKASTAROAK

ATZERRIRA BIDAIATU NAHI DUEN JUBILATUA BAZARA
ETA INGELESA EDO FRANTSESA EZ BADAKIZU

GAI ZEHATZETAKO ELKARRIZKETETAN ZURE INGELESEKO 
HITZ-JARIOA HOBETZEA BEHAR BADUZU

BEHAR DUZUN
BULTZADA

HIZKUNTZAK 
HITZAK

BAINO GEHIAGO 
DIRENEAN 

Sei ibilbide aukeran,
Mendimetroak
ekimenaren barruan
Zubimusu ikastolak Mendimetroak ekimena jarri du
martxan eta urriaren 4a baino lehen parte hartzen
duenarentzat opariak prestatu dituzte 

Irati Saizar Artola 

Kilometroak jaiaren testuingu-
ruan, Zubimusu ikastolak Men-
dimetroak dinamika jarri du
abian. Inguru eta bazterrak
ezagutarazteko mendi txango-
en proposamenak bildu dituz-
te. Adin ezberdineko haurren-
tzako eta gazteentzako neurri
ezberdinetako sei txango pres-
tatu dituzte Amasa-Villabona
eta Zizurkil inguruan egiteko.
Ez da, ordea, ekimen berria;
izan ere, iaz, Zarautzen antola-
tu ziren Kilometroetan jarri zen
ekimena martxan eta aurten
sortutakoari jarraipena eman
nahi diote.

Ibilbide horiekin Haur Hez-
kuntzako ikasleetatik hasi eta
DBHn dauden ikasleenganaino
iristea da asmoa. Ibilbide ba-
koitzak gai batekin du lotura,
eta lasai eta taldean, lagunekin
edo familian egiteko prestatuta
daude. Gainera, ibilbidea egite-
ko konpromisoa hartzen dute-
nek, opari bat jasotzeko aukera
izango dute urriaren 4a baino
lehen egiten badute.

Mendiaren garrantziaz ohar-
tarazi nahi dute neurri batean:
«Gure historiari, izaerari eta
nortasunarekin guztiz lotuta
dagoelako». Hori horrela, az-
ken lau urteetan Gipuzkoako
ikastola guztiek mendira txan-
go bat antolatu dute. Bakoitzak
bere ikastolaren inguruan gau-
zatutako egitasmo horren bi-
dez, «gure kolektiboa osatzen
duen komunitatea indartu»
nahi izan dutela azaldu dute.
Eta irteera horiek ez dituzte soi-
lik tontorretara egin, ikastola
bakoitzak erabaki du nora joan:
erreka batera, baso batera, zelai
batera edota mendiak eskain-
tzen duen edozein ingurutara. 

SEI IBILBIDE
Mendimentroak ekimenak sei
ibilbide proposatu ditu aurten;
Haur Hezkuntzako haurren-

tzako bi, Lehen Hezkuntzako-
entzat beste bi eta DBHkoen-
tzat ere bi. Besteak beste, hona-
ko lekuetara txangoa egiteko
diseinatu dituzte proposame-
nak: Aran erreka, Zubimusu
Urkamendi, Basagain, Txermi-
ne-Lastur borda, Atxulondo eta
Irizibarko karobira.

Ibilbide bakoitza neurri eta
zailtasun ezberdinetakoa da
eta informazio guztia Kilome-
troak jaiaren webgunean kon-
tsulta daiteke: mapa, ibilbidea-
ren deskribapen orokorra,
track-a, profila, distantzia edo-
ta ibilbidea egiteko aurreikus-
ten den denbora. 

Egitasmo horren bitartez,
Zubimusu inguratzen duten
Amasa-Villabona eta Zizurkil-
go txokoei arreta berezia eskai-
ni nahi dietela azaldu dute an-
tolatzaileek. Horregatik, herri-
tar zein eskualdeko biztanleak
ibilbide horiek egitera animatu
nahi dituzte Zubimusu Ikasto-

latik. Animoei indar gehiago
emateko, ibilbidea egiten dute-
nentzat opari bana prestatu
dute. Oparia eskuratzeko, or-
dea, hainbat pauso jarraitu be-
har dira: ibilbidea egiteaz
gain,ibilbideko guneren batean
#KorriPunpaTtak eginez bideo
motz bat grabatu beharko da;
eta ondoren, Villabonako Kilo-
metroak dendara joan eta gra-
batutako bideoa erakutsi be-
harko da. Hori guztia, urriaren
4a baino lehen egin beharko
da. 

Parte hartzaileek ibilbidean
zehar grabatutako bideo hori
komunitate guztiarekin parte-
katu nahi izanez gero, kilome-
troak@ikastola.eus helbidera
bidaltzeko aukera zabaldu
dute, eta Kilometroetako sare
sozialetan zabalduko dute on-
doren.

Webgunean ikusgai jarri dituzte ibilbideetako argazkiak. Irudian, Basagain ibilbideko argazki bat. ATARIA

IBILBIDEAK
Zubimusu Urkamendi (HH)

Luzera. 4,3 km.
Altuera. 184 metro. 

Aran erreka (HH)

Luzera. 5,2 km.
Altuera. 153 metro. 
Denbora. 1h.

Basagain (LH)

Luzera. 8,4 km.
Altuera. 280 metro. 

Txermine-Lastur borda (LH)

Luzera. 7,7 km.
Altuera. 261 metro. 

Atxulondo (DBH)

Luzera. 13,3 km.
Altuera. 407 metro. 
Altuera metatua. 743 metro.
Denbora. 3h 30min.

Irizibarko karobia (DBH)

Luzera. 13,2 km.
Altuera. 355 metro. 
Altuera metatua. 398 metro.
Denbora. 1h 45min.

Urrian ekingo diote ikasturteari 
Erredakzioa Ibarra

Urriaren 1ean Eskola Kirola mar-
txan jarriko denez, Belabieta Ki-
rol Klubak egun horretan eman-
go dio gimnastika erritmikoko
ikasturteari hasiera, momentu
horretan jada adin guztietako

jendea hasiko baita entrena-
menduekin. Izen emateak bela-
bieta_ke@yahoo.es posta elek-
tronikora mezu bat bidaliz egin
daitezke edo telefonoz: 657 719
533 (Laura) 662 125 497 (Saioa)
eta 688 863 363 (Aintzane).
Bestalde, dagoeneko irailaren

14an hasi ziren entrenamendue-
kin amateur mailakoekin, hau
da, kadete, jubenil eta seniorre-
kin. Saioak garbitasun eta segur-
tasun neurri egokiak errespeta-
tuz egiten ari direla diote klube-
tik, horretarako prestatu den
protokoloa jarraituz.

Arratzain futbol zelaia

berriro martxan!
PAUSORIK PAUSO

Billabona Fke

Ikuskizuna emango
dute Euskal Pentatloi
Sariaren sei finalistek 
Eskualdeko Xabier Orbegozo ‘Arria V.a’ eta Iñaki Errazkin
izango dira bertan; ‘Arria V.a’-rentzat hirugarren finala
izango da eta Errazkinentzat, berriz, aurrenekoa

Imanol Garcia Landa 

Sei herri kirolari elkartuko dira
larunbat honetan, irailak 26, Az-
peitiko zezen plazan, 22:00etatik
aurrera. III. Euskal Pentatloi Sa-
riaren txapela dago jokoan, eta
bertan eskualdeko bi kirolarik
parte hartuko dute: Xabier Orbe-
gozo Arria V.a Ibarran bizi den
errezildarra eta Iñaki Errazkin
tolosarra. Beste lau finalistak
Kepa Peñagarikano, Julen Kaña-
mares, Xabier Zaldua eta Julen
Gabirondo izango dira. Egin be-
harreko lanak gogorrak izango
dira: 100 kiloko bolari 25 jasoaldi
ematea, giza proban 400 kiloko
harriarekin bi plaza egitea, aiz-
koran hiru kanaerdiko ebaki-
tzea, txingekin 6 plaza egitea eta
korrika hiru kilometro osatzea.

Arria V.a aurreko bi finaletan
izan da eta txapelaren lehian ari-
tzeko kirolarietako bat da. Iñaki
Errazkinentzat lehen finala
izango da, aurreko urteko kan-
poraketan zazpigarren geratu
ondoren. «Aurreneko aldia da fi-
nalean egongo naizena eta gogo-
tsu nago, ikusteko zertarainoko
gai garen, eta besteak oso urruti
dauden edo ez ikusteko», esan
du tolosarrak. «Iaz hasi nintzen
eginbeharreko lan guztiak pro-
batzen, eta zaila nuen sartzea,
baina ia sartu nintzen finalean,
eta ikusi nuen entrenatzen ja-
rraituz gero aukera izango nuela,
eta azkenean lortu dugu». Fina-
lean sartzeko kanporaketan
«etxean bezala» hasi zela lanak

egiten dio Errazkinek: «Serio-se-
rio joan ginen, aldamenekoari
begiratu gabe zertan ari zen, as-
kotan okerragoa izaten delako.
Bukaera arte ez nekien nire den-
bora zein zen, baina bozgorailu-
tik esaten zuten Peñagarikano-
ren inguruan nenbilela eta bane-
kien denbora polit bat egingo
nuela, eta oso gustura».
Finalerako helburua «lan poli-

ta» egitea dela esan du Errazki-
nek. «Nik badakit nola nagoen,
baina besteak ez dakit zehazki
nola dauden. Lanik handienak
harriarekin ditut, eta hori nahiko
lasai hartuko dugu. Beste lau la-
nak nahiko ondo ari gara menpe-
ratzen eta hor emango dugu
daukagun guztia». Ez doa postu

jakin baten bila tolosarra: «Ahal
dugun ondoen egingo dugu eta
gero ikusiko dugu ze postutan
geratzen naizen». 
Zaldua da faboritoetako bat,

aurreko bi txapelketak zerbai-
tengatik irabazi baititu. Errazki-
nek, gainera, Zaldua bere mo-
menturik onenean dagoela esan
du. Horrez gain, Peñagarikanok
bere aukerak dituela esan du to-
losarrak: «Aurreneko lanean, ha-
rriarekin, tarte dezente aterako
digu guztiei, eta gero ikusiko da
nola erantzuten duen beste lane-
tan». Argi dago ikusmina sortzen
duen txapelketa dela, eta larun-
bat gauean Azpeitiko zezen pla-
zan jende ugari elkartuko dela
espero da.

‘Arria V.a’ eta Iñaki Errazkin, BInakako Pentatloi Sarian. ENERITZ MAIZ

Bost atleta doaz
Espainiako 23
urtez azpikora
Erredakzioa 

Tolosa CF Atletismo taldeak or-
dezkaritza zabala izango du Es-
painiako 23 urtez azpiko Txapel-
ketan. Asteburuan Sevillan joka-
tuko duten atletak bost izango
dira, guztiak emakumezkoak.
Izaro Perurenak 800 metroak

egingo ditu. Orain gutxi lortu du
bere marka pertsonala 2.14rekin,
beraz, edozer gauza lortzeko
ahalmena du atleta tolosarrak.
Eunate Martinez de Rituerto al-
tuera jauzian lehiatuko da. Aur-
ten oso erregular aritu da 1,60
metroko langaren gainetik eta
lehiaketa on bat eginez gero pos-
tu ederra lor dezake tolosarrak.
Ainhoa Gibelalde tolosarra bi
probatan lehiatuko da. 100 me-
tro hesietan bere 14,86ko marka
hobetzen saiatuko da, horrekin
postu on bat lortuko duelarik,
eta bestalde, 100 metrotan ere
ariko da, eta igandean egindako
12,89ko marka pertsonala hobe-
tzeko aukera du. Paula De Juan
ordiziarrak 400 metro hesiak
egingo ditu berriro ere, eta bere
aurtengo 1.00,66 markarekin
txapelketako hirugarren pos-
tuan kokatzen da izen ematee-
tan. Dena ondo ateratzen bada
domina lortzeko aukera izango
du. Maddi Perurenak ere 400
metro hesiak egingo ditu. Atleta
ibartarra ere oso erregular ibili
da aurten 1.05,06 markarekin.
Lasterketa ona egiten badu ezta
finaletik urrun izango.

BI FINALISTA ABSOLUTUTAN 
Orain gutxi Espainiako Txapel-
ketak egin dira absolutu mailan
eta bertan lau atleta izan ziren,
orain arte Tolosa CF atletismo
taldeak izan duen parte hartze
handiena. 
Ander Uranga anoetarrak 7.

postua lortu zuen 4x100 proban,
Real Sociedad taldearekin debu-
ta eginez, eta 42,55 denbora lor-
tuz. 200 metroko proban ere ari-
tu zen 21,86rekin denboraldiko
marka eginez eta finalerdietarai-
no iritsiz. Maria Felisa Okomok
ere finalista postua lortu zuen
pisu jaurtiketan, zehazki 8. iza-
nik, 12,10 metrotakorekin. Paula
De Juanek ez zituen sentsazio
onenak izan 400 metro hesietan,
baina 1.01,37ko marka  9. postua
eman zion atleta ordiziarrari.

Ainhoa Gibelaldek absolutu txa-
pelketan estreinaldi ona egin
zuen eta 100 metro hesietan ur-
teko markatik gertu ibili zen
15,23rekin, finalerdietaraino iri-
tsiz.

KLUBEKO MARKA PERTIKAN
Igandean, Ordiziako Altamira
estadioko pista berriaren estrei-
naldian, Tolosa CF-ko Ander
Martinez de Rituerto tolosarrak
klubeko errekor berria ezarri
zuen pertika jauzian 4,35 metro-
tako jauziarekin. Aurreko marka
10 zentimetrotan hobetu zuen.
Marka horrekin bere adineko es-
tatu mailako sailkapenean hiru-
garren postuan kokatzen da,
urrian egingo den txapelketari
begira itxaropentsu azalduz.
Beste hiru atletek bere marka

pertsonala egin zuten Ordizian:
1.000 metrotan June Sudupek
3.04 egin zuen eta Ainhoa Mu-
ruak 3.20, eta Ainhoa Gibelaldek
100 metrotan 12,88 egin zuen.

ATLETISMO ESKOLA HASTEAR
Irailaren 28tik aurrera Tolosa CF
Atletismo Eskola, COVID-19aren
inguruko protokolo guztiak ja-
rraituz, berriro ere martxan izan-
go da. Hauek dira entrenamen-
du egunak eta orduak: infantilak
(2007-2008), astelehen, asteaz-
ken eta ostiralean, 17:20-18:35 bi-
tarte; alebinak (2009-2010), aste-
lehen eta asteazkenetan,  17:30-
18:30 bitarte; benjaminak
(2011-2012), astearte eta ostirala,
17:30-18:30 bitarte. 
Informazio gehiago Berazubi

estadioan arratsaldeetan, atle-
tismo.tolosacf @gmail.com hel-
bidean edota 676 487 222 zenba-
kian eskura daiteke.



‘Ataria irratiak’
denboraldi berriari
ekingo dio astelehenean 

Erredakzioa Tolosaldea

Ataria Irratiak berrikuntzekin
ekingo dio 2020/21 lanurteari.
Nagusiena, Pasahitza goizeko
magazineko esatariarena izango
da, Iñigo Terradillosek, saioaren
orain arteko gidariak, Asier Ima-
zi eman baitio mikrofonoaren
ardura aurtengoan. Horrez gain,
programazioan ere aldaketak
izango dira. 
Hiru atal izango ditu astelehe-

netik ostiralerako programazio-
ak. Goizean, Tolosaldeko aktua-
litatea izango da protagonista
nagusia. 09:00etatik 13:00etara,
zuzeneko konexioak, elkarrizke-
tak eta kolaboratzaileen tarteak
izango dira. Ostegunetan, es-
kualdetik Euskal Herrirako jau-
zia emango du Ataria Irratiak,
eta ostiraletan, nazio artera joan-
go da. 
Bost egun horietan, entzuleak

kantu eskaintzak egiteko aukera
izango du 687 41 00 33 telefono
zenbakira deituta, whatsapp-era
mezua edo audioa bidaliz edo
ataria@ataria.eus helbidera
idatzita.  
Arratsaldearekin batera,

15:00etatik 16:00etara, ATARIA-
ko lantaldearen saio berezien
txanda iritxiko da. Ondoren, Ze-

brabidea saioan Euskal Herriko
aktualitatea aztertuko dute Arro-
sa Sareko kideek. 

SAIO LIBREAK INDARTUZ
20:00etatik 22:00etarako tartea
herritarrena izango da. Beraiek
egindako saioek osatuko dute
iluntzeko bloke hori. Irratsaio
bat egin nahi duen guztiak izan-
go du aukera, eta horretarako
oraindik ateak zabalik daude.
Ataria@ataria.eus helbidera

idaztea nahikoa izango da pro-
posamena aurkeztuz. Saio hauek
asteburuan ere entzun ahal izan-
go dira, asteko atal onenekin ba-
tera. 
Musikak ere bere tartea izango

du. Bai asteburuan eta baita aste-
an zehar, euskal musika entzute-
ko aukera izango da. Halaber, az-
pimarratzekoa, trikitiak bere
ohiko lekua mantenduko duela,
larunbat goizetan antzun ahalko
dela, alegia. 

Tolosaldeko irratia 107,6 fm sintonian entzuteko aukera izango
da, eta baita, mugikorrez edo gailu desberdinen bitartez ere

Astelehenetik aurrera programazio anitza izango da entzungai. REBEKA CALVO

Deialdiak

Tolosaldea.Lehiberri Management
School. Seigarren formazio honetan
enpresa barneko produkzioa hobe-
tzeko Lean Manufacturing filosofiak
bere gain hartzen dituen tresna ez-
berdinak landuko dira. 09:0etan ha-
sita, Lehiberrin.
Ibarra.Udazkeneko kultur agenda
osatzeko bilera, kultur etxean,
19:00etan .
Alegia.Entseguei ekingo diete Ale-
giako Txintxarri Txiki eta Txintxarri
abesbatzek, Alegiako kultur etxean.
Txikienek 19:30-20:30 artean, eta
helduek 21:30-22:30 artean.
Tolosa.Amalur jardunaldien barruan
Alex Txikonen espedizioak: bidaia-
tzeko eta mundua ezagutzeko ai-
tzakia. Leidor aretoan, 19:30ean. 

28 KANALA
GAUR
11:00.Elkarrizkettap
11:30.Gaurkoan Tolosaldetik
12:00.Adinberri
17:00.1, 2, 3 hemen da Miru!
17:30.Gaurkoan Tolosaldetik
19:30.Tolosako Osoko Bilkura
21:30.Gaurkoan Tolosaldetik
22:00.Lehen lerroan (Asier LI)

BIHAR
11:00.Hiri baratzea
11:30.Gaurkoan Tolosaldetik
12:30.1, 2, 3 hemen da Miru!
17:00.Lotsagabe
17:30.Gaurkoan Tolosaldetik
21:30.Gaurkoan Tolosaldetik
22:00.Euskaraldia

FARMAZIAK

Gaur

TOLOSA.Egunekoa.E. Bengoe-
txea.  Kale Nagusia, 7. 943 67 06 48. 

TOLOSA. Gauekoa. L. Azpiroz. Larra-
mendi kalea, 6. 943 67 51 18. 

ATARIA IRRATIA
Egun osoan. Euskal musika.

EGURALDIA

IKER IBARLUZEA

Gaur.Udazken kutsuko gi-
roa. Zerua oso hodeitsu
egongo da eta euria sarri

botako du. Zaparrada mardulenak
egunaren bigarren zatian eta azken
orduetan emango dira, non tarteka
ekaitzak jo dezakeen. Haizeak ipar-
mendebaldetik joko du, zakar tarte-
ka eta tenperaturak behera egingo
du nabarmen, maximoak 18-19 gra-
du artean errendituz.

Bihar.Eguraldi makurra.
Fronte sendo batek eta
ipar-mendebaldeko haize-

ak euri asko utziko digute egun oso-
an zehar. Zaparrada mardulak bota-
ko ditu, nahiko sarri gainera, eta tar-
teka ekaitzak jo eta txingorra ere
egin lezake. Tenperatura nabarmen
etorriko da behera eta maximoa ez
dira 13-14 gradutik pasako.

TOLOSALDEKOATARIAk ez du bere gain
hartzen egunkarian adierazitako
esanen eta iritzien erantzukizunik.


